
Annotatsiya: Maqolada bugungi o‘zbek hikoyanavisligida o‘zining 

hikoyalari bilan nom qozongan va o‘z hikoyalarida ayol obrazlarini mahorat bilan 

gavdalantira olgan adibamiz Zulfiya Qurolboy qizining “Rashk” hikoyasidagi  ayol 

obrazlari ruhiyati tahlil qilingan. 

Kalit soʻzlar: sabr, mehr, goʻzallik, itoatkor, xiyonat, alam, nafrat, g‘azab. 

Ayol zoti Alloh taoloning sabr-bardoshli, itoatkor, jonkuyar qilib yaratgan 

maxluqotidir. U oilasiga umrini, mehrini, vaqtini, goʻzalligi-yu latofatini 

bagʻishlaydi. Kecha-kunduz, issiq-sovuq demay qaynona-qaynotasining, erini, 

bolalarining xizmatini yelib yugurib qiladi. Ularning koʻnglini, roziligini topish 

ilinjida oʻzini oʻqqa-choʻqqa urib yashaydi. Mana shular evaziga u besh kunlik 

umrini, goʻzalligini sarflaydi. Shunday jonkuyar ayolning yonida uni qoʻllab 

turuvchi, mehr beruvchi, iliq soʻzlar aytib, koʻnglini xushlovchi umr yoʻldosh boʻlsa 

bundan ortiq baxt bormi? Ammo bunday ayollarning qadriga yetmasdan, boshqa 

makkora ayollarning tuzogʻiga ilinib qoladigan erkaklar ham yoʻq emas, aslida. Oʻz 

hikoyalarida ayollar qismati, ularning qalb kechinmalari, ichki dunyosini qalamga 

oluvchi adiba Zulfiya Qurolboy qizining “Rashk” hikoyasida ham jonkuyar rafiqa 

Xosiyatning xiyonatga uchrashi qalamga olinadi. 

“Ovulning eng suluv qizi Xosiyat qoʻshni qishloqlik Doʻnanboy cholning 

toʻngʻichi Sheraliga turmushga chiqqanida oʻn yetti yashar navnihol qizcha edi. 

Kelinlik liboslari uning husniga oʻn husn qoʻshib yubordi… Ahvol shu darajaga 

borib yetdiki, hamqishloqlar yangi kelinchakni koʻrish uchun kelaverib, Doʻnanboy 

cholning bezorini chiqarib yuborishdi.”1 Hikoyaning boshlanishidanoq adiba 

kitobxonning diqqat-eʼtiborini yosh kelin Xosiyatning goʻzalligiga qaratib, uni 

shunday tasvirlaydiki, bevosita kitobxon koʻz oldiga kelinchakning farishtali, nurli 

yuzi, yosh kelinchakni koʻrish uchun tinmay keladigan mehmonlar gavdalanadi. 

Xosiyat kelinning eri ham uni juda sevib, avaylar, iloji boʻlsa qoʻlini sovuq suvga 

urdirmas, xotinidan shirin soʻzini ayamas, tun-u kun atrofida parvona edi. Bu esa 

qaynonaning gʻashini keltirardi. Ammo goʻzallik, yoshlik abadiy qolmaganday,  

                                                 
1 Zulfiya Qurolboy qizi. Qadimiy qo‘shiq. –T: “O‘zbekiston”. –B.345 

ketma-ket tugʻilgan 3 bola Xosiyatni butunlay oʻzgartirib yubordi. Uning 

yanoq suyaklari turtib chiqib, yuziga ajin tusha boshladi, u ozib ketganidan oldingi 

nazokatlaridan asar ham qolmaganday tuyulardi. Uning bu holga kelishiga faqatgina 

bolalari sabab emas edi. Katta kelin boʻlgani uchun roʻzgʻor yumushlari uning 

boʻynida edi. “Ertalabki soat toʻrtdan yumish boshlanardi: sigʻir sogʻish, hovli 

supurish, non yopish, uy tozalash, tushlik ovqat, kechki ovqat, mollarning tagini 

tozalash, tezagini yigʻib tappi qilish…”2 Katta roʻzgʻorning tashvishi ham katta 

boʻlgani sababli Xosiyat birpas boʻlsa ham choʻzilib dam olishga zor edi. Bu ham 

yetmaganday, erining munosabati oʻzgarib, “Sening tuzukroq kiyiming yoʻqmi?”, 

“Oʻzingga qarab yursang boʻlmaydimi?” qabilidagi savollarni koʻp bora eshitadigan 

boʻlib qoldi. Bir kuni “Qoʻlingdan tappining hidi kelyapti, bor, yaxshilab yuvib kel”3 

degan gapi ayolning koʻnglini ogʻritishi, xafa qilishi uyiga mast holda kelgan 

Sheralining xayoliga kelmagandi ham. Ariq boʻyiga borib qoʻlini yuvarkan, Xosiyat 

kelin oʻksib-oʻksib yigʻladi. Bu uning kelin boʻlib tushganidan beri birinchi marta 

yigʻlashi edi. 

Ertasi kuni u “u yoq-bu yoqqa chiqqanda kiyarman” deb olib qoʻygan yangi, 

ohorli koʻylagini kiyib, pardoz-andoz qilib hovliga chiqqanida qaynona-

qaynotasidan tortib qaynilarigacha uni “qayergadir mehmonda otlandi” deb 

oʻylashdi. Xosiyat kelin ham bu yurishidan oʻzini noqulay his qildi. Hech ishga qoʻli 

kelishmadi. Non yopganda noni tagini bermay, parcha-parcha boʻlib chiqdi. Tushlik 

payti shilpildoq suzaman deb qaynonasining xitoy chinnisidan yasalgan laganini 

sindirib qoʻydi. Bundan jahli chiqqan Risolat kampir jigʻibiyron boʻlib, “Sen qosh 

qovogʻingni boʻyaguncha ishingga puxta boʻl!” deb jerkib ham berdi. Shoʻrlik kelin 

uni qilaman desa qaynonasining, buni qilaman desa erining koʻngli toʻlmasdi. Dard 

ustiga chipqon boʻlganday, bir kuni erining shahardan kelib qoʻli-qoʻliga tegmay 

savdo qilib ishlaydigan, ammo shunda ham oʻzini oldirib qoʻymagan 

muzqaymoqchi xotin haqidagi fikrlari Xosiyatning battar xoʻrligini keltirdi. 

Oʻshanda u boʻgʻziga kelgan hayqiriqdan zoʻrgʻa oʻzini tiya oldi. Eri buni 

payqamadi ham. Chunki u paytda eri allaqanday yoqimli kayfiyat ogʻushida mast 

edi. Kunlar oʻtgan sayin Xosiyat ham oʻzini eridan olib qochadigan, eri uyda paytida 

ham uning yonida oʻtirmasdan, roʻzgʻor yumushlari bilan oʻzini chalgʻitib yuradigan 

boʻlib qoldi. “Ayolning hech kimga aytmagan birsan bir orzusi bor edi. Upa elikni, 

atirlar-taqinchoqlarni eri sovgʻa qilishini juda-juda xohlardi. Atirlari shu qadar koʻp  

                                                 
2 Zulfiya Qurolboy qizi. Qadimiy qo‘shiq. –T: “O‘zbekiston”. –B.345 
3 Zulfiya Qurolboy qizi. Qadimiy qo‘shiq. –T: “O‘zbekiston”. –B.346 

boʻlishini istardiki, hech qachon ado boʻlmasa. Oʻzidan tappi emas, atirgul 

hidi anqib tursa… “Yonidan oʻtgan kishining mastlikdan boshi aylanib ketsa”, deya 

orzu qilardi”.4 Ammo ayol kishi tabiatiga tejamkorlik xos xususiyat. Xosiyatni ham 

mana shu xususiyat chetlab oʻtmagandi. Falon soʻmni atir-upaga sarflaydimi? 

Ertaga roʻzgʻorda kamchilik sezilib qolsa, shu pullarni sarflaganiga pushaymon 

boʻladi, axir. 

Xosiyat oʻzini eridan uzoqlashtirgan sari eri ham undan uzoqlasha boshladi. 

Sherali maktabda darsi tugagandan keyin ham allaqayerlarda sangʻib yuradigan, 

uyga kech keladigan boʻldi. Bir kuni xotiniga oʻqituvchilikni tashlashni, savdo bilan 

shugʻullanishini, olmalarga xaridor topib qoʻyganini, mehmonlarni kutish uchun 

tayyorgarlik koʻrishini aytadi. “Kechki payt koʻcha eshik oldiga yap-yangi “jiguli” 

kelib toʻxtadi. Undan er-xotin emas, uch kishi, ikki ayol, bir erkak tushishdi. Xosiyat 

kelin mehmonlarning biri “muzqaymoqchi xotin” ekanligini darhol angladi. Ammo 

noxush oʻylarga bormadi. Yelib-yugurib xizmat qildi. Sherali negadir bezovta edi. 

Mehmonlar oldida oʻtirolmay, hali uni, hali buni bahona qilib turib ketardi.”5 

Mehmonlar ham ovqatlanib boʻlishgach, chorboqqa oʻtishdi. Xosiyat ham qozon 

tovoqlarni yuvib boʻlgach ogʻilxona tomon oʻtdi. Sigirlarga yem-hashak berdi. Shu 

payt ogʻilxona toʻridan erkak kishining zardali ovozi eshitildi. Xosiyat bu eri ekanini 

payqadi. Avvaliga savdosi kelishmayotgandir deb oʻyladi. Ammo ayol kishining 

“Nima qipti kelsam?” deganini eshitgach qiziqishi uygʻonib, sigir sogʻishni 

toʻxtatib, ularning gapini eshitib turdi. Bu oʻsha “muzqaymoqchi xotin” edi. U 

Sheralining xotinini koʻrish istagida kelganini, ayol juda toʻporiligini, erini boshqa 

ayollar soʻrab kelsa ham rashk qilmaganini, Sheralining xotinga yolchimaganini 

aytib xiringlab kulardi. Bu gaplarni eshitib Xosiyat kelinning oyoq-qoʻlidan joni 

chiqib ketdi, devorga suyanib qoldi. “Uning xushi oʻzida emasdi. Butun vujudini 

gʻashlik qamrab olgandi. Yuragida muzqaymoqchi ayolga nisbatan hali oʻzi ham 

tushunib yetmagan adovat paydo boʻlgandi.”6 Adiba ushbu jumlalar orqali Xosiyat 

kelin ruhiyatini, uning ichida yonatyotgan tuygʻu-rashk tuygʻusini, endi u oʻzining 

erini muzqaymoqchi ayol tortib olishidan qoʻrqib, jazavaga tushayotganini tasvirlab 

oʻtadi. Doʻnanboy cholning qoramollarga koʻzquloq boʻlish uchun boqilayotgan 

qopagʻon itning mehmonlarni koʻrib tinmasdan vovullashi, Risolat kampirning ham 

Xosiyat kelinga itni panaroqqa olib oʻtishini aytishi voqealar rivojini kutilmagan 

tarzda oʻzgartiradi. Xosiyat itni chorbogʻdan tashqariga olib chiqib bogʻlamoqchi  

                                                 
4 Zulfiya Qurolboy qizi. Qadimiy qo‘shiq. –T: “O‘zbekiston”. –B.347 
5 Zulfiya Qurolboy qizi. Qadimiy qo‘shiq. –T: “O‘zbekiston”. –B.348 
6 Zulfiya Qurolboy qizi. Qadimiy qo‘shiq. –T: “O‘zbekiston”. –B.349 

edi. Bu paytda Sherali muzqaymoqchi ayolga olmalarni koʻrtsatayotgandi. 

Ammo ayol koʻzini Xosiyat kelindan uzmas, unga mazahomuz qarab turgandek 

tuyulardi. Bu Xosiyat kelinning ichidagi alam va nafratini yanada kuchaytirdi, 

koʻzlarida qasos oʻti alanga oldi. “Va “behos”dan qoʻlidan zanjir tushib ketdi. 

Hamon jazavaga tushib, hurayotgan it “oshiq-maʼshuq” tomon yugurib ketdi. Bir 

lahza oʻtar-oʻtmas ayol kishining jon holatda qichqirgani eshitildi.”7 

Ushbu hikoya orqali adiba ayollarga ham oson emasligini, barchaning 

ko‘ngliga birdek yo‘l topish qiyinligini, ba’zi ayollarning juda soddaligi sababli erini 

qo‘ldan chiqarishi-yu, ba’zi ayollarning makkoraligi sabab boshqalarning erini 

yo‘ldan urishini ko‘rsatib beradi. Bevosita hikoyasi o‘qir ekanmiz, Zulfiya Qurolboy 

qizining “Kelin” hikoyasidagi Xoldor va Xosiyat kelinlarning qismati qanchalik 

o‘xshashligini guvohi bo‘lamiz. Ikkalasi ham qaynona-qaynotaning xizmatini 

qilaman deb, o‘zini oldirib qo‘ygan, erlari esa o‘ziga qarab yuradigan beva ayollarga 

ilakishib qolgani, bu qishloqlik sodda kelinlarning tabiatiga rashkning, erini tergab 

turishning, makkoralikning qanchalik yiroqligini ko‘ramiz. Bu hikoyalarni o‘qigan 

kitobxonning Xoldor hamda Xosiyat kelin obrazlari rahmini keltirsa, Oygul va 

muzqaymoqchi xotin obrazlari g‘azabini keltiradi. Chunki, nima bo‘lgan holatda 

ham oilali erkakni yo‘ldan urish, nomahram bilan muloqot qilib, uning ko‘nglini 

olib, oilasidan uzoqlashtirish insoniylikka ham, dinimizga ham to‘g‘ri kelmaydi.  

Adabiy qahramonlarni aniq tasavvur qilishga yordam beradigan tasvir 

vositalaridan biri ularning portretidir. Portret adabiy qahramonning tashqi qiyofasi, 

ko’rinishi, kiyim-kechagi, xatti-harakati, o’zini tutishi va hokazolarining badiiy 

asarlardagi tasviri bo’lib, “ijodkor portret yaratishda yuz, ko’z, qosh, lab, burun kabi 

a’zolarni tasvirlash bilan cheklanmay, gavda, qo’l, bosh harakatlari manerasi, 

gapirish ohangi va sur’ati, kulishi, yig’lashi (ushbu holatlardagi mimikasi) kabi 

inson ruhiyati bilan bog’liq faoliyatlarga ham katta e’tibor qaratadi ”8 Zulfiya 

Qurolboy qizi ham “Rashk” hikoyasida Xosiyat kelin ichki kechinmalari, ruhiyati 

orqali uning portretini yaratib, kitobxon ko‘z oldida gavdalantirishga harakat qiladi. 

Xosiyatning yosh kelinlik davrida kelinchakni ko‘rishga kelayotgan keti 

uzilmaydigan mehmonlardan toritib, alamdan ko‘zlarida nafratning alanga olishida 

uning portreti kitobxon ko‘z oldida namoyon bo‘ladi. Bu adibaning e’tirofga sazovor 

iste’dodi va mahoratini ko‘rsatib beradi desak, hech mubolag‘a bo‘lmaydi. 

 

                                                 
7 Zulfiya Qurolboy qizi. Qadimiy qo‘shiq. –T: “O‘zbekiston”. –B.350 
8 Салаев Ф., Қурбониёзов Г. Адабиётшунослик атамаларининг изоҳли сўзлиги. – Тошкент: Янги аср авлоди, 

2010. 185-бет. 

